
Iesu yn Llyfr Datguddiad
Iesu Grist yn barnu’r cwbl.
(Datguddiad 20)
Y mil o flynyddoedd

1 Yna gwelais angel yn dod i lawr o'r nefoedd, gyda'r allwedd i'r pydew diwaelod, ac roedd cadwyn drom yn ei law. 2 Gafaelodd yn y ddraig (yr hen sarff, sef ‘y diafol’, ‘Satan’), a’i rhwymo'n gaeth am fil o flynyddoedd. 3 Dyma'r angel yn ei thaflu hi i lawr i'r pydew diwaelod, ai gloi a’i selio er mwyn rhwystro’r ddraig rhag twyllo'r cenhedloedd ddim mwy, nes bydd y mil o flynyddoedd drosodd. Ar ôl hynny mae'n rhaid iddi gael ei gollwng yn rhydd am gyfnod byr. 
(Datguddiad 20: 1-3)
Mae yna lawer o anghytuno a dadleuon ynglŷn a’r gwahanol ystyron i’r ‘Mileniwm’ neu’r cyfnod o fil o flynyddoedd, ond y cwbl fedra i awgrymu ydy eich bod chi’n dilyn cyngor Paul sef, 
Gyda pharch a defosiwn i Dduw daliwch ati i weithio ar eich iechyd ysbrydol fel cymuned. 13 Mae Duw ar waith yn eich bywydau chi, yn creu’r awydd ynoch chi ac yn eich galluogi chi i wneud beth sy'n ei blesio fe. (Philipiaid 2:12-13)
Mae’n rhaid i bob unigolyn ddal ati i weithio ar ei iechyd ysbrydol ei hun – wrth ddarllen y Beibl, darllen llyfrau Cristnogol da sy’n esbonio rhai agweddau anodd o’r Beibl, wrth weddïo am ddoethineb ac wrth fod yn rhan o eglwys leol. 

Dw i’n bersonol yn meddwl mai’r Mileniwm (cyfnod o fil o flynyddoedd) ydy’r cyfnod hir rydyn ni’n byw ynddo nawr, nid ‘mil blynyddoedd’ yn llythrennol.  Felly pan mae pobl Dduw yn marw ac mynd at Iesu yn y nefoedd, maen nhw’n profi’r ‘atgyfodiad cyntaf’,
Dyma nhw'n dod yn fyw ac yn teyrnasu gyda’r Meseia am fil o flynyddoedd. 

(Datguddiad 20:4b)
Ar y diwedd mae’n amlwg bod erledigaethau yn dwysau yn erbyn Iesu a’i bobl. Mae yna ymosodiadau ffyrnig am ddod, ac mae weithiau’n edrych fel petai’r gelyn yn cael y fuddugoliaeth,
Dyma nhw'n martsio o un pen i'r ddaear i'r llall ac yn amgylchynu gwersyll pobl Dduw, sef y ddinas mae Duw yn ei charu. (Datguddiad 20:9)
Ond yn y diwedd, bydd Satan, yr ‘anghenfil o’r môr’ a’r proffwydi celwyddog yn colli’r dydd,
Ond daeth tân i lawr o'r nefoedd a'u dinistrio nhw. 10 A dyma'r diafol oedd wedi eu twyllo nhw yn cael ei daflu i'r llyn tân sy’n llosgi brwmstan, ble roedd yr anghenfil a'r proffwyd ffug wedi cael eu taflu. Byddan nhw’n cael eu poenydio ddydd a nos am byth bythoedd. (Datguddiad 20:9-10)
Dw i’n sicr y bydd Duw’n gweinyddu ei farn drwy Iesu Grist, fel sy’n cael ei ddweud wrthym yn llyfr Mathew,

31 "Pan fydd Mab y Dyn yn dod yn ôl, bydd yn dod fel brenin i deyrnasu. Bydd yn dod mewn ysblander, a’r holl angylion gydag e, ac yn eistedd ar yr orsedd hardd sydd yno ar ei gyfer yn y nefoedd. 32 Bydd yr holl genhedloedd yn cael eu casglu o'i flaen, a bydd yn eu rhannu'n ddau grŵp fel mae bugail yn gwahanu'r defaid a'r geifr. 33 Bydd yn rhoi’r defaid ar ei ochr dde a'r geifr ar ei ochr chwith. 
34 "Dyma fydd y Brenin yn ei ddweud wrth y rhai sydd ar ei ochr dde, 'Chi ydy'r rhai mae fy Nhad wedi eu bendithio, felly dewch i dderbyn eich etifeddiaeth. Mae’r cwbl wedi ei baratoi ar eich cyfer ers i'r byd gael ei greu. ......
41 "Yna bydd yn dweud wrth y rhai sydd ar ei ochr chwith, 'Dych chi wedi’ch melltithio! Ewch i ffwrdd oddi wrtho i, i'r tân tragwyddol sydd wedi ei baratoi i'r diafol a'i gythreuliaid. (Mathew 25:31-34, 41)
Yn y darlun yma darllenwn fod Mab y Dyn (sef y Meseia Iesu) fel brenin yn teyrnasu ac yn eistedd ar orsedd hardd. Bydd Iesu’n rhannu pobl i’w barnu, ei bobl e ydy’r defaid, a phob un sydd wedi ei wrthod e ydy’r geifr. Mae Pedr yn cyhoeddi yn llyfr yr Actau mai Duw sy wedi penodi Iesu’n farnwr,
Rhoddodd orchymyn i ni gyhoeddi'r newyddion da ym mhobman, a dweud mai fe ydy'r un mae Duw wedi ei benodi i farnu pawb – pawb sy'n fyw a phawb sydd wedi marw.       (Actau 10:42)
Duw fydd yn gweinyddu’r farn drwy Iesu a bydd rhaid i bawb ymddangos gerbron yr orsedd;  bydd hi’n amhosib osgoi hynny. Bydd pob enaid yn cael ei farnu yn ôl y gweithredoedd fydd wedi eu cofnodi mewn llyfrau, gweithredoedd ein bywyd ni ydy rheini, ar gof a chadw.  
Ond yn ogystal â’r llyfrau sy’n llawn o’n gweithredoedd ni ar y ddaear mae yna lyfr arall – Llyfr Bywyd yr Oen.

Y meirw yn cael eu barnu

11 Yna gwelais orsedd wen fawr a Duw yn eistedd arni. Dyma'r ddaear a'r awyr yn dianc oddi wrtho ac yn diflannu am byth. 12 A dyma fi'n gweld pawb oedd wedi marw, pobl fawr a phobl gyffredin, yn sefyll o flaen yr orsedd. Dyma’r llyfrau amdanyn nhw yn cael eu hagor. Yna agorwyd llyfr arall, sef Llyfr y Bywyd. Cafodd pob un ei farnu am beth roedd wedi ei wneud – roedd popeth amdanyn nhw wedi cael ei gofnodi yn y llyfrau. 13 Dyma'r môr yn rhoi yn ôl y bobl oedd wedi marw ynddo, a dyma Marwolaeth a Byd y Meirw yn rhoi’r bobl oedd ynddyn nhw yn ôl. Yna cafodd pob un ei farnu am beth roedd wedi ei wneud. 14 Wedyn cafodd Marwolaeth a Byd y Meirw eu taflu i'r llyn tân. Y llyn tân ydy'r ‘ail farwolaeth’. 15 Cafodd pob un doedd eu henwau nhw ddim wedi eu hysgrifennu yn Llyfr y Bywyd eu taflu i'r llyn tân. (Datguddiad 20 11-15)
Petai yna ddim ond sôn yma am y llyfrau sy’n rhestru’n gweithredoedd ni yna fyddai yna ddim gobaith i ni  – ond mae Llyfr y Bywyd yn bodoli hefyd.  Enwau pwy sy yn Llyfr y Bywyd?  Enwau’r rhai sydd wedi cael eu rhoi i’r Arglwydd Iesu, y rhai sy wedi cael eu trefnu ymlaen llaw i ddod at yr Arglwydd Iesu Grist. 

Mae popeth sy gyda ni fel pobl Dduw yng Nghrist, pob bendith ysbrydol, ein gobaith ni i gyd, yng Nghrist. Rydyn ni wedi ein mabwysiadu’n blant Duw drwy Iesu Grist, 


3 Clod i Dduw a Thad ein Harglwydd Iesu Grist! Mae wedi tywallt pob bendith ysbrydol sy’n y byd nefol arnon ni sy’n perthyn i’r Meseia. 4 Hyd yn oed cyn i'r byd gael ei greu, cawson ni’n dewis ganddo i fod mewn perthynas â’r Meseia, ac i fod yn lân a di-fai yn ei olwg. Yn ei gariad 5 trefnodd Duw ymlaen llaw i ni gael ein mabwysiadu i’w deulu. Iesu y Meseia wnaeth hyn yn bosib; roedd wrth ei fodd yn gwneud hynny! (Effesiaid 1:3-5)

Yn Iesu Grist mae popeth, ac heb Iesu does dim Llyfr y Bywyd.
Dyna’r darlun felly, o Iesu’n dod fel Marchog llwyddiannus, yn dod i farnu’r byw a’r meirw. Bydd yna ganu a dathlu, a rhyddhad, am fod yr hyn sy’n iawn ac yn deg yn digwydd. Bydd cyfiawnder (yr hyn sy’n hollol deg a chywir) yn cael ei weithredu ar y ddaear pan ddaw Iesu Grist yn ôl.

Wyt ti’n  llawenhau wrth feddwl am y pethau hyn? 

